Втор јавен состанок на Агенцијата за аудио и аудиовизуелни медиумски услуги за 2026

Добиени ставови и мислења од присутните учесници

24.06.2026 година 

На 24 јуни, Агенцијата за аудио и аудиовизуелни медиумски услуги го одржа вториот јавен состанок за 2026 година, на кој директорот д-р Зоран Трајчевски направи пресек на реализираните активности согласно Годишната програма за работа во изминатите три месеци. 
На крајот од состанокот беше отворена дискусија на која присутните имаа можност да постават прашања и да дадат свои коментари. 
Панел дискусија  

Драган Секулоски директор на Здружението на новинарите на Македонија (ЗНМ) – информираше за глобалната иницијатива која ЗНМ ја покренa заедно со Обединетите Нации за спроведување на неформална Мрежа за информациски интегритет. Објасни што во основа подразбира Мрежата за информациски интегритет, односно во поширок пристап тоа би било не само заштита од дезинформации, туку граѓаните да имаат поквалитетни, разновидни проверени, точни и навремени информации генерално од сите медиуми, не само од Јавниот Сервис, туку и од приватните медиуми. Додаде дека ова прашање е важно бидејќи во последно време се засилени влијанијата врз информацискиот интегритет, се повлекуваат информации, се фабрикуваат информации, а  со тоа се нарушува довербата во медиумите, регулаторните тела и во самите граѓански организации. 
Истакна дека целта на оваа неформална мрежа не е да се создаде ново регулаторно тело или само регулаторно тело, туку заеднички да се пристапи кон координирање, мапирање и решавање на одредени проблеми. Изрази благодарност до АВМУ за заинтересираноста да придонесе и учествува на состаноците поврзани со формирањето на Мрежата.
Дополнително, постави прашање во врска со изменувањето и дополнувањето на Законот за аудио и аудиовизуелни медиумски услуги, во однос на членот 105, којшто имплицира дека како основа за пресметка на финансирањето на МРТ, МРД и АВМУ нема да се земе минатата година, туку ќе се земе за референтна година - 2023 година и тоа ќе важи во наредните 5 години. Додаде дека за предлог законските измени, ЗНМ веќе ги извести дел од меѓународните партнери, бидејќи сметаат дека ова решение сериозно ќе се одрази на финансиската состојба на овие три институции и посочи дека ќе ја следат состојбата како ќе се одвива понатаму во Собранието на РСМ. Во таа насока постави прашање дали АВМУ има план како да постапи во врска со ова, дали ќе бидат поднесени некои амандмани и дали постои комуникација со другите две институции кои се засегнати.
Директорот на Агенцијата за аудио и аудиовизуелни медиумски услуги, д-р Зоран Трајчевски –  одговори дека Агенцијата нема добиена официјална информација, ниту пак е консултирана за измените на Законот, а како и другите субјекти во државата, за измената на Законот АВМУ се информираше од веб страницата на Собранието на РСМ, иако во образложението на Законот пишуваа дека се консултирани сите релевантни институции.  Додаде дека веднаш по дознавањето на информацијата, направена е анализа колкаво ќе биде намалувањето на средствата предвидени за АВМУ и направено е кратење на активности кои биле предвидени да се одржат во текот на годината како Деновите на медиумска писменост, намалена е за 25% набавката на ИТ опрема, други помали јавни набавки нема да се реализираат и др. за да може оваа година да се помине во согласност со тоа што ќе биде донесено од страна на Собранието на РСМ.
Посочи дека за ова прашање е информирана Европската Комисија и дека заедно со директорот на МРТ пратен е заеднички допис до претседателот на Собранието, претседателот на Владата, министерката за финансии и министерот за дигитална трансформација, за да им се укаже дека ова не е соодветно решение, дека ситуацијата не е прифатлива и да се разговара веднаш, за од 2027 година да се најдат сигурни извори на финансирање. 
Во однос на тоа какво ќе биде влијанието на измените на Законот врз МРТ, посочи дека треба да се разговара со директорот на МРТ, но сознанијата велат дека имаат сериозни долгови, а доколку остане ваквиот начин на финансирање нема да може да се купува ниту нова програма, ниту да се откупуваат права за значајни спортски активности.
Драган Секулоски директор на Здружението на новинарите на Македонија - констатираше дека ова ќе придонесе следната година кога ќе бидат мерени индексите за слобода на изразување во земјава, без разлика дали е тоа „Фридом хаус“, „Репортери без граници“ или сл. државата да падне неколку места подолу. Додаде дека ќе ја следат ситуацијата и понатаму и дека не се откажуваат од тоа дека оваа измена на Законот не е добро решение.
Билјана Настеска-Каланоска од Здружението на новинарите на Македонија -  информираше за измените на Кодексот за новинари на Македонија, со цел да биде усогласен со современите дигитални и светски трендови на етички кодекси за новинари. Објасни дека во 2004 година е почнат процес за измена на етичкиот Кодекс за новинари на Македонија  на иницијатива на ЗНМ во соработка со Советот за етика во медиумите и Македонскиот институт за медиуми. Процесот извесен период беше прекинат, меѓутоа во 2026 година е отпочнат повторно. Најави дека на 7 јули 2026 година, ќе има официјално претставување на новиот Кодекс на новинари на Македонија и ги покани присутните кои сакат да бидат дел од оваа фаза на Кодексот да присуствуваат на настанот.
Директорот на Агенцијата за аудио и аудиовизуелни медиумски услуги, д-р Зоран Трајчевски –  и се заблагодари на поканата и најави дека од АВМУ ќе има претставници кои ќе присуствуваат на претставувањето на новиот Кодекс за новинари на Македонија.

